
sob- প্রবাসী—বৈশাখ, ১৩২২
রাজা হর্ষদেব ও নাগভটের পিত৷ বংসরাজ এক সময়ে প্রায় সমস্ত গৌড়রাজ্য হস্তগত করিয়াছিলেন। গৌড়বাসীর সৌভাগ্যক্রমে দক্ষিণাপথেশ্বর রাষ্ট্রকূটবংশীয় ধ্রুবধারাবর্ষ এই সময়ে গুর্জররাজের বিরুদ্ধে যুদ্ধ ঘোষণা করিয়া দিলেন এবং ধ্রুবের বাহুবলেই গৌড়রাজ্য বৎসরাজের কবলমুক্ত হইয়াছিল। বিশ্বানন্দ চিন্তা করিয়া দেখিলেন যে, গুজরযুদ্ধে ধৰ্ম্মপালের পক্ষ অবলম্বন করে উত্তরাপথে এমন কোন রাজা নাই । সহসা তাহার ধ্রুবের কথা স্মরণ হইল। ধ্রুব তপন স্বর্গারোহণ করিয়াছেন, তাহার পুত্র রাষ্ট্রকূট রাজ্যের অধীশ্বর। বিশ্বানন্দ দেখিলেন যে গোবিন্দের সাহায্য ব্যতীত গুর্জরযুদ্ধে জয় অসম্ভব ; তিনি ভীষ্মদেব, বীরদেব, কমলসিংহ, প্রমথসিংহ প্রভৃতি প্রধান প্রধান গৌড়ীয় সামন্তগণকে এই কথা জানাইলেন। বিশ্বানন্দের কথা শুনিয়া ভীষ্মদেব শোণতীরে বস্ত্রাবাসে মন্ত্রণাসভা আহবান করিলেন। বহু বাদামুবাদের পর স্থির হইল যে গুর্জরযুদ্ধে সাহায্য - প্রার্থনা করিয়া গোবিন্দের নিকট দূত প্রেরণ করা হউক। বিশ্বানন্দ স্বয়ং গৌড়েশ্বরের দূতস্বরূপ রাষ্ট্রকূটরাজের নিকটে গমনের ইচ্ছ। প্রকাশ করিলেন । ধৰ্ম্মপাল বিশ্বানন্দ ও উদ্ধবঘোষকে দূতস্বরূপ গোবিন্দের নিকটে প্রেরণ করিলেন।
বিশ্বানন্দের দক্ষিণাপথ মাত্রার এক পক্ষ পরে কৌশলময় নাগভটের চক্রান্তে গৌড়েশ্বর পরাজিত হইলেন । মগধের দক্ষিণে বনময় প্রদেশে তখনও বহু বৰ্ব্বরজাতি বাস করিত, বাহুকধবল তাহাদিগকে বশীভূত করিয়া বহু অশ্বারোহী সেনা লইয়। মগধে প্রবেশ করিলেন । অসংখ্য, অগণিত গুর্জর অশ্বারোহী মগধ ও অঙ্গদেশ আচ্ছন্ন করিল। উদগুপুরে ভীষ্মদেব, মুদ্রগগিরিতে জয়বৰ্দ্ধন, গয়ায় বীরদেব ও মওলায় রণসিংহ সসৈন্তে আবদ্ধ হইলেন । ধৰ্ম্মপাল প্রমথসিংহ, কমলসিংহ ও বিমলনন্দীর সহিত রাঢ় রক্ষা করিতে লাগিলেন। গুর্জর সেনা তীরভূক্তিতে প্রবেশ করিবার চেষ্টা করিতে গিয়া বার বার পরাজিত হইল। জয়পাল মগধের অবস্থা দেখিয়া গৌড় রক্ষার জন্য চিস্তিত হইলেন ।
ক্রমশ: শ্রীরাখালদাস বন্দ্যোপাধ্যায় ।

